Врз основа на член 131 став 1 од Законот за социјалната заштита                                   (“Службен весник на Република Македонија” број 79/2009, 36/2011 и 51/2011, 166/12, 15/13, 79/13, 164/13, 187/13, 38/14, 44/14, 116/14, 33/15) Комисијата за лиценцирање при ЈУ Завод за социјални дејности донесе:
Д Е Л О В Н И К

 за работа на Комисијата за лиценцирање
ОСНОВНИ ОДРЕДБИ





Член 1


Со овој деловник се уредува начинот и постапката за работа на Комисијата за лиценцирање при ЈУ Заводот за социјални дејности (во натамошниот текст: Комисијата), правата и обврските на претседателот на Комисијата и членовите и други прашања што се од значење за работата на Комисијата. 

Член 2


Комисија е надлежна за издавање, обновување, продолжување и одземање на лиценци за работа на стручните работници во установите за социјална заштита, согласно Законот за социјалната заштита.





Член 3


Деловникот за работа е задолжителен за сите членови на Комисијата.

СОСТАВ НА КОМИСИЈАТА
                                           Член 4

Комисијата е составена од 11 члена и тоа:

- 3 члена од редот на државните службеници вработени во Министерството за труд и социјална политика;
-  3 члена од Институтот за социјална работа и социјална политика „Мајка Тереза“ при Филозофскиот факултет во Скопје;
- 5 члена од редот на јавните службеници вработени во ЈУ Завод за социјални дејности.
Членовите на Комисијата со мнозинство на гласови од вкупниот број на членови бираат претседател на Комисијата.
Мандатот на членовите на Комисијата е 5 години, со право на реизбор.

НАЧИН НА РАБОТА

Подготовка и свикување на седница

                                        
Член 5

           Комисијата  работи на седници.


Седниците на Комисијата ги свикува претседателот на Комисијата.
Седниците на Комисијата се одржуваат во зависност од потребата на работењето.

Седница се свикува со покана, најмалку 3 дена пред одржувањето на седницата. 

Во исклучителни случаи, седницата може да се свика и во пократок рок и усно без покана.

Одржување на седници

                                           Член 6
Комисијата одржува седница доколку се присутни најмалку 7 члена.

Комисијата  работи и одлучува со мнозинство гласови од вкупниот број на членови.
  Членот што гласал против може да има издвоено мислење.       

  Во текот на седницата поради оправдани причини, може да се заклучи да се одложи донесувањето на одлуката.

Член 7

Со седница на Комисијата раководи претседателот на Комисијата.
Во случај на негово отсуство, со седницата раководи член на Комисијата, кој ќе го определи претседателот.
   За текот на седницата се води записник.

Член 8
Пред започнување со работа на Комисијата, на секоја седница се усвојува записникот од претходната седница.
   Записникот го потпишува претседателот и записничарот, откако присутните членови ќе го усвојат.
   Во отсуство на претседателот, записникот го потпишува членот од Комисијата, кој претседателот го определил да раководи со Комисијата.
                                                      Член  9
           Административно техничките работи на Комисијата ги врши лице вработено во ЈУ Завод за социјални дејности, член на Комисијата.
Член  10
           Сите акти на Комисијата ги изготвува лицето кое ги врши административно техничките работи на Комисијата, а ги потпишува  претседателот на Комисијата.


Проверка на имплементација на стручното знаење





Член 11

За проверка на имплементацијата на стручното знаење, Комисијата може да работи во групи од најмалку три члена.

           Претседателот на Комисијата определува групи од редот на членовите на Комисијата и по еден известител за пооделни предмети од редот на групата (во натамошен текст: известител). 

           Групите се утврдуваат на седницата на која се определува динамиката на проверка на имплементација на стручното знаење.

           Известителот го информира претседателот дали се исполнети условите за издавање, обновување, продолжување и одземање на лиценци за работа на стручните работници во установите за социјална заштита, по одржана проверка на имплементација на стручното знаење.





Член 12
   На првата седница по добивањето на информација од страна на известителот, претседателот предлага до сите членови на Комисијата да се донесе одлука за издавање, обновување, продолжување и одземање на лиценци за работа на стручните работници во установите за социјална заштита, согласно Законот за социјалната заштита и Правилникот за начинот и постапката за издавање, продолжување, обновување и одземање на лиценцата за работа на стручните лица во установите за социјалната заштита, висината на трошокот за издавање на лиценца, формата, содржината и образецот на лиценцата за работа („Службен весник на РМ“ број 4/12).
ПРАВА И ДОЛЖНОСТИ НА ЧЛЕНОВИТЕ НА  КОМИСИЈАТА
                                           Член  13
Претседателот на Комисијата ги  извршува следниве работи:


-  свикува седница на Комисијата; 


-  претседава со работата на Комисијата;


-  предлага дневен ред;

-  ги потпишува одлуките и актите кои ги донесува Комисијата;  

-  се грижи за спроведување на донесените одлуки;

- ги презема сите потребни дејствија за непречена работа на Комисијата.




Член  14    
           Членовите на Комисијата се должни да присуствуваат на седниците и да ги исполнуваат обврските кои произлегуваат од работењето во Комисијата.

Членот на Комисијата кој од одредени причини е спречен да присуствува на седницата, должен е да го извести претседателот на Комисијата.

Членот на Комисијата кој од оправдани причини подолго време ќе биде спречен да присуствува на седниците, должен е за тоа да го извести навремено претседателот на Комисијата.

                                                      Член 15
Членовите на Комисијата имаат право да предложат одржување на седница. 

Одговорност на Комисијата





Член 16
Секој член на Комисијата е лично одговорен за својата работа. 

                                           Член 17
Комисијата обезбедува законито, навремено и ефикасно извршување на работите од својата надлежост.

Член  18
Членовите на Комисијата се должни да чуваат службена тајна.

Како службена тајна се сметаат сите списи и податоци до кои членот на Комисијата ќе дојде во текот на работењето.

Како службена тајна се смета и записникот од гласањето.

                                                   
Член 19

Членовите на Комисијата имаат право на надоместок за својата работа, согласно Законот за социјална заштита.
ЕВИДЕНЦИЈА  НА ОДЛУКИТЕ

 



           Член 20
      ЈУ Завод за социјални дејности е должен да води регистар за издадени, обновени, продолжени и одземени лиценци.
Регистарот се води и во електронска форма.

         Член  21
Регистарот е книга со димензии 29,5 х 42,0 см.

Книгата ја сочинуваат 400 страници, печатени од двете страни и истата е укоричена со корица во црвена боја.

Образецот на регистарот е во Прилог број 1, кој е составен дел на овој деловник. 

        Член  22
На насловната страна на корицата на книгата во средишниот дел  со бели букви е отпечатен текст: „РЕГИСТАР”, а под него централно поставено: „за издадени, обновени, продолжени и одземени лиценци на стручни лица од установите за социјална заштита“  

                                Член  23
Страницата на книгата содржи девет рубрики, во кои се впишува: 

-   реден број  и под него регистарски број;

-  име, презиме и единствен матичен број на граѓанин за  стручното лице;

-   адреса и телефонски број;

-  образовен профил-академска титула и установа за социјална заштита во која работи;

-   број и дата на одлуката за издадена лиценца;

- број и дата на одлуката за обновување на лиценцата;

- број и дата на одлуката за продолжување на лиценцата;

-  број и дата на одлуката за одземање на лиценцата и

- забелешка.
Пред почетокот на водењето на регистарот на првата страница во десниот долен агол, се забележува вкупниот број на страници и се заверува со потпис на службеното лице и печат на Заводот за социјални дејности. Бројот на страниците го обележува лицето кое го води регистарот.





Член 24
За секој стручен работник се води досие во кое се содржани податоците на стручниот работник и потребните документи за издавање на лиценца.

Досието може да се води и во електронска форма.
ПРЕОДНИ И ЗАВРШНИ ОДРЕДБИ

                                                      Член 25
Со донесувањето на овој деловник, престанува да важи деловникот за работа на Комисијата за лиценцирање бр. 07-49/2, од 13.02.2012 година.    

Член 26
Овој деловник влегува во сила со денот на неговото донесување.




    ПРЕТСЕДАТЕЛ НА КОМИСИЈА,


                                                      Татјана Ристова Димова
27.04.2015

    Скопје

РЕГИСТАР

